
			Argumentua eta pertsonaiak

			Eleberri honetako bi protagonistak (Nemo kapitaina eta Aronnax irakaslea) eta, orokorrean, Jules Verneren pertsonaia guztiak jakingurak, kementsuak, abenturazaleak eta baikorrak dira, eta konfiantza handia dute gizakiaren aurrerakuntzan. Hala ere, eleberri honen osagairik erakargarrienetakoa Nemo kapitain misteriotsua da; Nemo kapitainak ez du harremanik izan nahi lurrazalarekin eta bertako biztanleekin, eta egileak itsaspeko berezia sortu du, pertsonaia horren sosegua bermatzeko eta isolatzeko. 

			Itsaspekoak nabigatzeko modua ere asmatu zuen Jules Vernek, baita haren barruan distantzia handiak egiteko eta luzaro bizitzeko modua ere. Bidazti jakingura batzuk Nemo kapitainaren itsaspekoan sartzeko bidea ere aurkitu zuen egileak, eta bidaztiok bidaietan eta itsaspekoaren barruan ikusitakoa kontatzen dute. Eleberriak beste protagonista batzuk ere baditu: Aronnax irakaslea, Conseil mirabea eta Ned Land arpoilaria. Horiek guztiek itsasoko munstro baten gorabeherak ikertzen ari den Amerikako Estatu Batuetako espedizio baten partaide dira. Munstroa ikusten dutenean, eraso egiten diote, baina hurbiletik ikusteko bakarrik; horrela, Nemoren ontzi harrigarrian «lurreratzen» dira. Ontzi hori elektrizitatez mugitzen da, eta leihoak ditu itsaspeko izaki bizidunei behatzeko; horrez gainera, itsaspekoa ozeanoaren azalean ere mugi daiteke. Itsaspekoak eta bidaztiek (kapitaina, tripulazioa eta bisitariak) toki ezkutuak zeharkatu, paisaia eta ikuskizun miragarrien aurretik igaro, eta oztopo izugarriei egin behar izan diete aurre; oztopo horiek irtenbide burutsuen bidez gainditzen dituzte beti.

			Nemo kapitaina heroi erromantikoa da: misteriotsua da, gogoa berotuta dauka askatasunaren idealaz, eta harro dago bere buruaz eta gauzak asmatzeko duen gaitasunaz. Bakartuta bizi nahi du, baina ez da gauza gainerako gizakiak bertan behera uzteko. Kapitainaren izenak berak ere bakartasunerako gogoa adierazten du: Nemo hitzak «inor ez» esan nahi du latinez.

			Pierre Aronnax irakaslea den-dena ez dakien jakintsua da; hortik datozkio jakingura, ezagutzen ez duena miresteko gaitasuna eta Nemo kapitainaren ezagutzak ez galtzeko guraria.

			Bigarren mailako protagonistak hauek dira: batetik, Conseil (frantsesez, «aholku»), langilea eta eraginkorra; bestetik, Ned Land, oinak lehorrean edo «lurrean» jartzeko obsesioa duena, abizenak dioen bezala (lurrari land esaten diote ingelesez).

			Hogei mila legoako…, zientzia-fikziozko eleberria baino gehiago

			Begirada zabala emanez gero, eleberri hau Daniel Defoeren Robinson Crusoe (1719) eleberritik J.R. Tolkinen Eraztunen jauna izenekora doan literatura-lerroan jarriko genuke. Baina itsaspekoaren eta Nemo kapitainaren abenturak bizirik daude gaur egun ere: Nautilus itsaspekoan sar gaitezke, eta barrukoak ikus ditzakegu Parisko Eurodisneyko instalazioak bisitatuz gero; protagonista zinema-pantailetan aurkituko dugu, Nemo izeneko pailazo-arrain bihurtuta, aita haren bila ari dela, Walt Disneyren film batean (Nemoren bila). Eleberria, protagonistek bizi izan zuten istorioa, Mendebaldeko kulturako gertaerarik handietakoa dela esan dezakegu.

			Pertsonaia berezia:  Nautilus 

			Nautilus itsas ingeniaritzako lorpen sinestezina da, baina baita gizon jakintsu batek bere sekretua gordetzeko duen museoa ere. Zergatik ari zen batetik bestera nabigatzen, atsedenik hartu gabe? Vernek ez zuen aparteko daturik eman, eta Aronnax narratzaileak ozta-ozta ulertu zituen Nemoren arrazoiak eta psikologia. Itxuraz, Nemok bere askatasuna bermatzeko zeharkatzen zituen itsasoaren eremu sakonak. Tenerife uhartearen aipamena eta Vigoko itsasadarrari buruzko kapitulua, bestalde, erakargarriak izan daitezke Espainiako irakurleentzat; agiriek diotenez, urrez zamatutako galeoiak hondoratu ziren Vigon, Ondorengotza Gerran. Literatura historia baino indartsuagoa da: altxor hori inoiz aurkitu ez bada, ez ote zuen Nemo kapitainak eraman?

			Beste alde batetik, Jules Vernek teknikaren arloan zituen ezagutzak nabarmendu behar dira, itsaspean edo espazioan ibil zitezkeen tramankuluak asmatu zituen eta. Era guztietako datuak eta xehetasunak erabili zituen, aparatu horien funtzionamendua, formak eta ezaugarriak deskribatzeko. Nautilus itsaspekoaren kasuan, baliteke Vernek Ictíneo itsaspekoa ezagutu izena, Narciso Monturiol espainiarrak 1850 inguruan asmatu zuena; baina beste kasu batzuetan, Lurretik Ilargira joan zen espaziontziaren kasuan, ia ehun urte falta ziren ideia hori gauzatzeko. Argi dago Jules Vernek, hainbat arlotan, aldez aurretik ikusi zuela zer etorriko zen. 

			Edizio hau

			Hemen aurkezten dugun testua ez da idazlan osoa. Edukia eta gertaerak laburtu, eta kendu egin ditugu kontakizunak, datuak eta, batez ere, deskripzioak. Irakurleak nolabaiteko «gose-pizgarria» aurkituko du hemen; lan osoa irakurtzeko eta kontatzen zaizkigun itsaspeko gauza harrigarriak ezagutzeko guraria piztuko dio lan honek irakurleari. Argi dago Jules Vernek hori nahi izan zuela, eta horixe nahi izan dugu geuk ere.

I. KAPITULUA

Haitz mugikorra

			Pertsona askoren oroimenean finkatuta gelditu zen 1866. urtea, urte horretan gertaera ulertezin bat jazo zen eta: hainbat itsasontzik «itzelezko gauza bat», gauza luze bat, aurkitu zuten itsasoan. Batzuetan, fosforeszentea zen, eta baleak baino mila aldiz handiagoa eta bizkorragoa. Mundu osoa zegoen txundituta agerpen miragarri hura zela eta.

			Izan ere, 1866ko uztailaren 20an, Gobernor Higginson izeneko lurrunontziak, Indiako norabidean zihoala, Australiako kostatik bost miliako1 distantzian aurkitu zuen masa mugikor hura. Baker kapitainak haitz ezezagunen bat zela pentsatu zuen hasieran, baina laster konturatu zen ez zela haitza: bi ur-zutabe jaurtitzen zituen, txistuka, aintzat hartzeko moduko altuerara. Beraz, ez zegoen zalantzarik, animaliaren bat zen, ordura arte ezezaguna zen uretako ugaztunen bat.

			Txostenak eta txostenak egin ziren, beste behaketa batzuen berri emanez; txostenok zirrara eragin zuten jendearengan, eta modan jarri zen munstro hartaz hitz egitea. 1867. urteko lehenengo hilabeteetan, ez zen gai horren berririk aipatu. Baina, apirilaren 13an, aldi hartan itsasoak zeharkatzen zituzten itsasontzi handienetako batek, Scotia itsasontziak, tresna ebakigarri edo zulagarri batekin egin zuen talka ababorreko2 aldetik.

			—Ura sartzen ari da! Hondora goaz! —oihu egin zuten zubiko marinelek.

			Irekigunea bi metrokoa izan eta kalte handia hartu arren, itsasontziak aurrera jarraitu zuen, eta kostara iritsi zen, zorionez. Lehorrera eramanda, ingeniariak itsasontzia aztertzen hasi ziren, eta ezin zuten ikusten ari zirena sinetsi. Flotazio-marra baino bi metro beherago, triangelu isoszelearen itxura zuen forma erregularreko zuloa ageri zen. Ebakidura zehatz-zehatza zen, gainera.

			Hori izan zen azken istripua, eta, gertaera horren ondorioz, berriz piztu zen munstro hari eta munstroak eragiten zituen hondamendiei buruzko interesa. Ondorioz, itsasontziak «munstro» haren erruz galtzen zirela zabaldu zen.

			Gauza horiek gertatu ziren garaian, nik amaitu berria nuen Amerikako Estatu Batuetan zehar egindako zientzia-esplorazioko bidaia bat. Parisko Historia Naturaleko Museoko irakaslea nintzenez, Frantziako gobernuak espedizio horretara bidali ninduen. Martxoaren bukaeran iritsi nintzen New Yorkera, eta Frantzian egon behar nuen berriz ere maiatzaren hasieran. Itsasoan galdutako itsasontzien arazoa ahorik aho zebilen, eta neuk ere haren berri entzun nuen. Espedizioan bildutako mineral-, botanika- eta zoologia-laginak sailkatzen ari nintzela, Scotia itsasontziaren ezbeharra gertatu zen. Aditu gutxi batzuek uraren gaineko haitzaren teoria defendatzen zuten; hala ere, horren kontra agertzen ziren, alde batetik, indar izugarriko munstroa zelakoaren aldekoak, eta, beste alde batetik, potentzia handiko «itsaspekoa» zela uste zutenak.

			Gobernuek baino ezin zezaketen halako makina suntsitzailerik izan, eta, gerrako armen indarra handitzen ari garen aldi penagarri honetan, gerta zitekeen estaturen batek tresna izugarri harekin esperimentuak egitea, beste estatuak ezjakinean zeudela. New Yorkera iritsi nintzenean, hainbat pertsonak galdetu zidaten zer iritzi nuen arazo hartaz. Ahal izan nuen artean, ez nuen gaiari buruz hitzik askatu. Baina New York Herald egunkaria ekin eta ekin ibili zen, «Parisko Museoko Pierre Aronnax irakasle ohoragarriak» azalpen bat eman zezan, eta eman egin behar izan nuen.

			Ikuspuntu guztietatik eztabaidatu nuen arazoa, politikaren zein zientziaren aldetik, eta hona hemen apirilaren 30ean argitaratu nuen artikuluaren bukaera:

			«Ondorioz, egon daitezkeen aukerak banan-banan aztertu eta bestelako edozein hipotesi baztertu ondoren, ohiz kanpoko indarra duen animaliaren bat dagoela onartu beharra dago».

			Ondorio hori ateratzeko ematen nituen arrazoiak honako honetan oinarritzen ziren: ozeanoetako sakonera handiak guztiz ezezagunak izatea. Izan ere, zundak oraindik ez dira haraino iritsi. Zer gertatzen da urruneko amildegi horietan? Nolako izakiak bizi dira? Bizi al daitezke hamabi edo hamabost miliako sakoneran? Nolakoa da animalia horien organismoa?

			Nituen ezagutzak kontuan hartuta, prest nengoen narbal erraldoia zela onartzeko. Narbal arrunt edo itsas adarbakarrak hirurogei oineko3 tamaina izan dezake, batzuetan. Biderka ditzagun neurri horiek bostekin edo hamarrekin, eman diezaiogun zetazeo horri bere tamainari dagokion indarra, eta Scotia zulatzeko gauza den animalia izango dugu.

			Narbalak bolizko ezpataren antzeko hortza du, altzairua bezain gogorra. Horrelako hortzak baleen gorputzean iltzatuta agertu dira, narbalek eraso egin ondoren; halako beste hortz batzuek aldez alde zeharkatu dituzte itsasontziak, eta ozta-ozta atera dituzte handik.

			Eztabaida asko sortu ziren nire artikuluaren inguruan. Horrek entzute handia eman zidan, eta hainbat pertsona izan nituen alde. Proposatzen nuen irtenbideak, beste alde batetik, tokia uzten zien fantasiari eta bakoitzaren irudimenari. Era horretako izaki erraldoiak itsasoan baino ezin daitezke agertu eta garatu; lehorreko animaliak, elefanteak zein errinozeroak, txiki-txiki ageri dira haien ondoan.

			Berehala hasi ziren narbal hura harrapatzeko prestakizunak New Yorken. Ondo hornitutako fragata prestatu zuten, lehenbailehen itsasoratzeko; Abraham Lincoln zuen izena, eta Farragut komandantea zen nagusia.

			Berebiziko zirrara sortu zen gerra-ontzi bat munstroaren bila joango zela zabaldu zenean. Farragut komandantea prest zegoen itsasoratzeko. Ez zen tripulazioko inor falta. Galdarak piztea, behar zen presioa lortzea eta amarrak askatzea baino ez zegoen.

			Fragata itsasoratu baino lehen, honako hau zioen gutuna jaso nuen:

			Aronnax jauna. Parisko Museoko irakaslea.

			Jaun agurgarri hori: Abraham Lincoln fragataren espedizioan parte hartu nahi izanez gero, Batasuneko gobernuak begi onez ikusiko luke zu Frantziaren ordezkaria izatea zeregin horretan. Farragut komandanteak gela bat du zuretzat.

			Begirunez

			J. B. HOBSON 
Itsas Armadako Ministroa.

			
				
					1 Itsas milia: 1852 metro balio dituen luzera-unitatea. 

				

				
					2 Ababor: ontziaren ezkerraldea, txopatik brankara begiratuz; hau da, atzealdetik aurrealdera. 

				

				
					3 Oin: luzera-neurria; 30,48 cm-ren baliokidea da Ingalaterran. 

				

			

		

	
		
			
II. KAPITULUA

Jaunak nahi duen bezala

			J. B. Johnsonen gutuna hartu baino hiru segundo lehenago, itsas adarbakarraren bila joatea urrun zegoen nire burutik. Baina gutuna irakurri eta berehala, konturatu nintzen nire benetako patua, nire bizitzako helburu bakarra, munstro ezezagun hura harrapatzea eta mundua haren arriskutik babestea zela. Gehiago pentsatu gabe, onartu egin nuen Amerikako gobernuaren proposamena.

			—Conseil! —oihu egin nuen irrikaz.

			Conseil nire zerbitzaria zen. Toki guztietara laguntzeko prest zegoen beti, eta sobera itzultzen zidan ematen nion maitasuna; mutil lasaia, ordenatua eta arduratsua zen; ez zen ezergatik ikaratzen, eta edozer egiteko gauza zen. Gure giroko jakintsuekin izan zituen harremanei esker, aditu bihurtu zen, eta oso jakituna zen historia naturalaren eremuko sailkapenean, nahiz eta inongo alderditan sakontzeko aukerarik ez izan. Edozein modutan ere, adoretsua eta mutil ona zen, benetan! Ez zen inoiz kexatzen, eta ez zuen oztoporik jartzen herrialderik urrunenera joateko maletak prestatu behar zirenean. Horrez gainera, sasoi betean zegoen, eta gihar sendoak zituen. Hogeita hamar urte zituen, nik baino hamar gutxiago. Nirekin joateko prest ote zegoen galdetu nahi izan nion, eginkizun hura arriskutsua zen eta.

			—Conseil! —deitu nion.

			Laster agertu zen.

			—Deitu egin al dit jaunak? —esan zuen sartzean.

			—Bai, mutil. Presta zaitez, eta prestatu nire gauzak ere. Bi ordu barru irtengo gara.

			—Jaunak nahi duen bezala. Eta bildumak? Zer egingo dugu bildumekin?

			—Dena Frantziara bidaltzeko aginduko dut.

			—Ez goaz Parisera, ala? —galdetu zuen Conseilek, zirkinik egin gabe.

			—Bai..., jakina... —erantzun nuen—. Baina itzulingurua egingo dugu.

			—Berorrek nahi duen itzulingurua.

			—Zera, munstroa..., zorioneko narbal hori... Garbitu egingo dugu! Farragut komandantearekin ontziratu eta haren bila joango gara. Ospe handiko eginkizun izango da, baina... arriskutsua ere bai. Ez dakigu nora joango garen.

			—Jauna nora, neu ere hara —esan zuen Conseilek.

			—Ez dizut ezer ezkutatu nahi: baliteke bidaia honetatik ez itzultzea ere.

			Ordu laurdenean, prest zeuden gure gauzak. Beste ordu laurden batean, Broadwayko kaira iritsi eta Abraham Lincoln itsasontzira hurbildu ginen, haren bi tximiniak ke beltza botatzen ari zirela. Berehala eraman zituzten gure gauzak fragatara, eta gu haien atzetik igo ginen. Farragut komandanteaz galdetu nuen, eta marinel batek eraman ninduen harengana. Itxura oneko ofiziala zen, eta eskua eman zidan.

			—Pierre Aronnax jauna? —galdetu zidan.

			—Neu naiz —erantzun nuen—. Farragut komandantea?

			—Ni neu, bai. Ongi etorri, irakasle jauna. Prest duzu gela.

			Agur egin eta, komandantea bere zereginetan utziz, neure gelara joan nintzen marinel batek lagunduta. Poztu egin nintzen, gela ikusi nuenean. Txopan4 zegoen, ofizialen gelaren ondoan.

			—Ondo egongo gara hemen —esan nion Conseili.

			—Esaterik badut, jauna, karramarroa barraskilo-maskorraren barruan bezala.

			Abraham Lincoln fragata oso ondo prestatuta zegoen helburu berrirako. Gerra-ontzi bizkorra zen, eta lurrinaren presioa handiagotzeko eta, ondorioz, abiadura bizkortzeko aparatuak zituen. Nahikoa izango ote zen zetazeo erraldoi hari aurre egiteko?

			—Aurrera! —oihu egin zuen laster komandanteak, ez zuen minuturik galdu nahi eta.

			
				
					4 Txopa: itsasontzien atzealdea. 

				

			

		

	
		
			
III. KAPITULUA 

Aurrera!

			Helizeak gero eta bizkorrago eragin zien uhinei, eta Abraham Lincoln fragatak aurrera egin zuen. Kaiak kuxkuxeroz beterik zeuden. Bata bestearen atzetik, hiru «gora!» atera ziren bostehun mila eztarritatik. Milaka zapi mugitu ziren jendearen gainean, Abraham Lincolni agur egiteko. Arratsaldeko hirurak ziren eta, gaueko zortzietan, Atlantikoa zeharkatzen ari ginen.

			Abraham Lincoln fragata bikaina zen, eta Farragut komandantea ez zen txarragoa; berebizikoa zen halako fragata baterako.

			Komandanteak buruan sartuta zuen zetazeo erraldoi hura itsasoan zebilela, eta ez zuen onartzen inork ideia hori zalantzan jartzerik ere. Farragut komandanteak narbala hilko zuen, edo narbalak hilko zuen Farragut komandantea; ez zegoen besterik. Fragatako gainerako ofizialak bat zetozen komandantearekin. Bestalde, Farragutek bi mila dolarreko saria agindu zuen animalia hura ikusten zuen lehenengo ofizial edo marinelarentzat. Ondorioz, ez dago esan beharrik begiak zorroztu egin zirela Abraham Lincolnen.

			Farragut komandanteak kontu handiz prestatu zuen fragata, zetazeo erraldoi hura harrapatzeko. Beharrezko tresna guztiak zituen. Baina tresnak baino gauza hoberik ere bazuen: Ned Land, arpoilarien erregea. Aparteko trebetasuna zuen kanadar hark. Iaioa, odol hotzekoa, ausarta eta maltzurra zen. Baleak oso azkarra izan behar zuen, edo kaxaloteak oso maltzurra, haren arpoiari ihes egiteko. Berrogei urtekoa zen, gutxi gorabehera. Gizon garaia, sendoa eta itxura seriokoa zen, eta zakar samarra, batzuetan. Oso haserrekorra zen, kontra eginez gero. Apurka-apurka, lagun onak egin ginen, eta asko gustatzen zitzaidan poloko itsasoei buruz kontatzen zituen istorioak entzutea. Zer iritzi zuen itsas munstroari buruz? Aitortu beharra dut ez zuela munstro hartan askorik sinesten. Bera zen, Conseilekin batera, besteen gogo beroa ez zuen bakarra.

			[image: ]

			Denbora batez, fragatak gorabehera handirik gabe egin zuen aurrera. Abuztuaren 6an, arratsaldeko hirurak inguruan, Abraham Lincoln Ozeano Barean sartu zen.

			—Begiak zabalik! Begiak zabalik! —esaten zuten behin eta berriz marinelek.

			Eta begiak neurririk gabe irekitzen zituzten. Begiak eta kataloxak, jokoan zeuden bi mila dolarrek liluratuta. Erne nengoen neu ere, nahiz eta diruak erakarri ez. Jateko minutu batzuetan eta lo egiteko ordu batzuetan izan ezik, ez nintzen itsasontziko zubitik ateratzen, eta berdin zitzaidan eguraldi ona zein euria izan. Hainbat aldiz sentitu nuen ofizialen eta marinelen zirrara bera, balearen batek bere bizkar iluna uhinen gainean erakusten zuenean! Itsutu arte begira eta begira ikusten ninduenean, Conseilek apal-apal esaten zidan:

